
 

 
 
 

Образложение на остварениот финансиски резултат  
за периодот од 1.1.2024 до 31.3.2024 година 

 
На глобален план, нарушеното економско и политичко опкружување како 

резултат на воениот конфликт во Украина и на Блискиот Исток беше фактор за 

претпазливо водење на монетарната политика од страна на централните банки 

во светот. По историски високата просечна стапка на инфлација во домашната 

економија од 14,2 % во 2022 година и 9,4 % во 2023 година, во првиот квартал 

од 2024 година продолжува трендот на намалување на инфлацијата до 4 % на 

годишна основа што сеуште е повисоко од историскиот просек од околу 2 %. Од 

последниот квартал од 2023 година, по сигналите за забавување на инфлацијата 

и надолни придвижувања на цената на енергенсите, заклучно со првиот квартал 

од 2024 година НБРСМ ги задржа непроменети каматните стапки на 

благајничките записи и депозитите во НБРСМ. 

Стопанска банка а.д. Битола во вакви услови на економска активност 

дејствуваше во насока на остварување на краткорочните финансиски и 

долгорочните стратешки цели, применувајќи флексибилен пристап кон 

промените во домашното и глобалното макроекономско опкружување. Банката 

во првото тримесечје на 2024 година оствари одлични ликвидносни показатели 

со учество од 40 % на ликвидната актива во вкупната актива, што е далеку над 

просекот од околу 30 % на ниво на банкарски сектор. Исто така, Банката има 

силна капитална позиција со стапка на адекватност на капиталот од 22,93 % што 

исто така е значително над просекот од околу 17,0 % на ниво на банкарскиот 

сектор. Силната капитализираност и ликвидност на Банката претставуваат 

главен предуслов за одржување на долгорочна финансиска стабилност и идно 

успешно работење.   

 
1. Финансиски перформанси на Банката 

 
Во периодот 1.1.2024 - 31.3.2024 година, Банката оствари позитивен резултат 

од оперативното работење, односно оствари добивка пред исправка во износ од 

44,35 милиони денари, што претставува годишен раст од 8,94 % во споредба со  

 

 



 

 

истиот период од 2023 година. Согласно новата Одлука за измена и 

дополнување на одлуката за методологијата за управување со кредитен ризик 

Банката издвои повисоко ниво на резервации со тоа се создаде здрава основа 

за понатамошно успешно работење. 

Нето-приходите од камати во првиот квартал од 2024 година се пониски за 

2,66 милиони денари односно за 2,41 % споредено со истиот период од минатата 

година. Приходите од камати се повисоки за 4,95 милиони денари, односно 3,52 

%, додека расходите за камати бележат годишно зголемување од 7,62 милиони 

денари, односно 24,92 % во услови на значајно проширување на депозитната 

база поради растот на долгорочното денарско штедење на физичките лица, како 

и раст на депозитите од финансиски правни лица.  

Нето-приходите од провизии и надоместоци се пониски за 3,16 милиони 

денари, односно за 9,13 % споредено со остварените во периодот 1.1.-31.3.2023  

година. Притоа кај приходите од провизии и надоместоци беше евидентирано 

годишно зголемување од 0,93 милиони денари, додека расходите пораснаа за 

4,09 милиони денари главно поради повисоки расходи за провизии во делот на 

картично работење.  

Нето-приходите од курсни разлики се позитивни во износ од 5,02 милиони 

денари и не бележат значајни годишни промени во апсолутен износ.  

Останатите приходи од дејноста се повисоки за 1,81 милиони денари 

споредено со првиот квартал од 2023 година поради остварени поголеми 

капитални добивки од продажба на преземен имот.  

Според проценките за квалитетот на кредитното портфолио и во согласност 

со измената на Одлуката за управување со кредитен ризик, која стапи на сила 

од 1.1.2024 година, исправката на вредноста на финансиските средства на 

нето-основа изнесува -94,36 милиони денари. Загубата поради оштетување на 

нефинансиските средства на нето-основа изнесува -1,72 милиони денари, што 

во целост произлегува од оштетување за преземениот имот.  

Трошоците за вработените бележат зголемување од 5,54 % во споредба со 

првиот квартал од претходната година.Останатите расходи од дејноста се 

пониски за 15,76 % следствено на преземените мерки за оптимизација на 

трошоците, а амортизацијата е пониска за 10,32 % на годишна основа. 

 



 

 

 

2. Промени во сметководствените политики и методи на вреднување 
 

Во периодот 1.1.2024 – 31.3.2024 година нема промени во сметководствените 

политики и методи на вреднување. 

 

3. Дивиденди 
 

Предлог-одлуката за покривање на загубата по Годишната сметка за 2023 

година на Стопанска банка а.д. Битола е предмет на одлучување и усвојување 

на редовната годишна седница на Собранието на акционери. 

 
4. Вложување или продажба на материјални средства (недвижности, 

постројки и опрема) или значителен отпис (поголем од 30 % од 
вредноста на средството во споредба со последните годишни 
ревидирани финансиски извештаи) 

 

Недвижностите и опремата бележат намалување од 1,04 % во споредба со 

последните годишни ревидирани финансиски извештаи за 2023 година. 

 
5. Промени во кредитните задолжувања (намалувања или зголемувања 

поголеми од 30 % во споредба со последните годишни ревидирани 
финансиски извештаи) 

 
Обврските по кредити бележат намалување од 22,76 % споредено со 

последните годишни ревидирани финансиски извештаи за 2023 година. 

 

6. Очекувања за претстојниот период 

Во периодот што следува Банката очекува постепено стабилизирање на 

макроекономското опкружување и умерено нагорно придвижување во 

економијата. Како фактор на ризик за очекуваното макроекономско 

стабилизирање, сепак останува неизвесноста околу движењето на инфлацијата  

и потенцијалните економски реперкусии од развојот на ситуацијата во Украина 

и на Блискиот Исток. 

 

 

 



 

 

Во согласност со Деловната политика, развојниот и финансискиот план, 

Банката и во идниот период ќе биде насочена кон прудентно, стабилно и 

профитабилно оперативно работење со фокус на јакнење на депозитниот 

потенцијал и кредитната активност, подобрување на квалитетот на кредитното 

портфолио и контрола на трошоците, понатамошно подобрување на вкупната 

актива преку засилено преземање интензивни мерки и активности за наплата на 

нефункционалните кредити, продажба на преземен и сопствен имот. Воедно, 

Банката ќе настојува да ја одржи динамиката на раст на приходните позиции во 

однос на динамиката на раст на расходите, што ќе создаде предуслови за 

профитабилно работење во согласност со планираните цели. 


